
登鹿田

作者：戴良　元末明初

本作品收錄於《列朝詩集/甲前05》

山北倦游覽，山南縱攀援。

苔滑豈可步，蘿弱猶足捫。

力竭轉修蹊，險盡得平原。

排峰作郛郭，列岫代墉垣。

披拂趨蘭社，靡迤入松門。

奇石既羅徑，初篁亦當軒。

鹿耕事固遠，仙化跡還存。

野田遺舊場，孤塚秘精魂。

感往情已劇，懷來念彌敦。

學道值時阻，攝生逢景奔。

何能棄緣業，即此窮朝昏。

登鹿田

此作品在全世界都属于公有领域，因为作者逝世已经超过100年，且作品于1931年1月1日

之前出版。

